
	క.	
కరలసదరికిన్ బదభవ

ఝరికిన్ ధృతగిరికి నవితజలగతకరికిన్

జిరతరకర్పరపురనర

హరికిన్ నుతహరికి రుచిరహరికిన్ హరికిన్.

	వ.	
సమర్పణంబుగా నాయొనర్పంబూనిన దశరథరాజనందనచరిత్రయను

నిరోష్ఠ్యప్రబంధంబునకుం గథాక్రమం బెట్టిదనిన -

కథాప్రారంభము

	క.	
శ్రీకి గృహస్థలియై ధా

త్రీకన్యాచరణజలజదీధితిరత్నా

నీకాంచితకటకాకృతి

సాకేతాఖ్యాకనగరి చాలరహిల్లున్.

	సీ.	
జలధరాధికసితచ్ఛాయలఁ దనరిన

             గంధగంధిలగంధిఘటలచేత,

ననిలచిత్తాతీతఘనరయక్రియలచేఁ

             జాలరంజిలిన తేజీలచేత,

రణధాత్రినంగజారాతి నాధిక్యాన

             గేలిఁ జేసెడియక్కటీలచేతఁ

గనకాద్రిశృంగరేఖల నీసడించిన

             దండినిండిన యరదాలచేతఁ

గణన కెక్కి ధరాఖగక్షత్రియార్య

చరణజాఖిలధనధాన్యసాలఖేయ

చందనాగతటాకరాజగృహకంజ

రాగసంస్థాని సాకేతరాజధాని.

	క.	
శతధృతినగరికి, నచలా

హితనగరికి ధనదనగరి కెన యనఁగా నా

యతధనధాన్యశ్రీసం

తతిచే సాకేతనగరి ధర రంజిల్లున్.

		 ఈ పేజీలో చివరి మార్పు 21 జనవరి 2023న 00:05కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

